
TURIZM SOHASIDAGI 
LOYIHALARNI 
KREDITLASH AMALIYOTINI 
TAKOMILLASHTIRISH

Matkabulova Dilorom Xalilullayevna
PhD, katta o‘qituvchi

Annotatsiya: Maqolada dunyo turizm industriyasidagi so‘nggi yillardagi o‘zgarishlar, unga va O‘zbekistonda turizmning 
rivojlanishiga COVID–19 pandemiyasining ta’siri oqibatlari, shuningdek, O‘zbekistonda koronainqirozidan chiqish jarayo
nidagi islohotlar tahlil qilingan hamda turizm xizmatlari eksportini yanada oshirish orqali mamlakat eksportini rivojlanti
rishga qaratilgan amaliy tavsiyalar ishlab chiqilgan.

Kalit so‘zlar: Turizm, turizm industriyasi, eksport, turistik xizmat, COVID–19 pandemiyasi, inqiroz, imtiyoz, turist.
Abstract: The article analyzes the changes in the global tourism industry in recent years, the impact on it of the COVID–19 
pandemic and on the development of tourism in Uzbekistan, as well as reforms in Uzbekistan in the process of over-
coming the coronavirus crisis and developed practical recommendations for the development of countries’ exports by 
further increasing the volume of exports tourist services.

Key words: Tourism, tourism industry, export, travel services, COVID–19 pandemic, crisis, privilege, tourist.
Аннотация: В статье анализируются изменения в мировой туристической индустрии за последние годы, влияние 
на нее пандемии COVID–19 и на развитие туризма в Узбекистане, а также реформы в Узбекистане в процессе 
преодоления коронакризиса и разработана практические рекомендации по развитию экспорта странқ путем даль-
нейшего увеличения объёма экспорта туристических услуг.

Ключевые слова: Туризм, индустрия туризма, экспорт, туристические услуги, пандемия COVID–19, кризис, приви-
легия, турист.

K I R I S H
Turizm sohasi subyektlarining investitsion xarajatlarini moliyalashtirish amaliyotiga ta’sir etayotgan omillar 

bo‘yicha o‘tkazilgan tahlillarga ko‘ra respublikamizda turizm sohasidagi investitsiyalarni moliyalashtirish amaliy-
otini takomillashtirish bilan bog‘liq bo‘lgan bir qator dolzarb muammolarning mavjudligini ko‘rsatdi. Bu boradagi 
ana shunday dolzarb muammolardan biri bo‘lib, moliyalashtirish manbalarining yetishmasligi hisoblanadi.

Respublikamizda qimmatli qog‘ozlar bozorining rivojlanish darajasining past ekanligi, turizm sohasidagi 
investitsiyalarning tashabbuskorlarida pul oqimining zaif ekanligi moliyalashtirish manbalari yetishmasligi mua-
mmosini chuqurlashishiga xizmat qilmoqda.

O‘zbekiston Respublikasida qimmatli qog‘ozlar bozorining rivojlanish darajasining past ekanligi qimmatli 
qog‘ozlarni sotish yo‘li bilan olingan pul mablag‘lari hisobidan investitsiyalarni moliyalashtirish hajmini oshirish 
imkonini bermaydi. Shu sababli, O‘zbekiston Respublikasi Prezidentining 2022-yil 28-yanvardagi PF–60-sonli 
Farmoni bilan tasdiqlangan Yangi O‘zbekistonning Taraqqiyot strategiyasida qimmatli qog‘ozlar bozoridagi 
aylanmaning yillik hajmini hozirgi 200  million AQSh dollaridan keyingi besh yilda 7 milliard dollarga yetka-
zish vazifasi qo‘yildi. Buning uchun davlat korxonalarini xususiylashtirish, davlat ulushiga ega tijorat bankla-
rida transformatsiya jarayonlarini yakunlab, 2026-yil yakuniga qadar bank aktivlarida xususiy sektor ulushini 
60 foizgacha yetkazish vazifasi qo‘yilgan.

Yuqorida qayd etilgan holatlar, pirovard natijada, kapital bozorini rivojlantirishga va banklararo raqobat 
muhitini yaxshilanishiga olib kelishi kerak. Bu esa, investitsiya loyihalarining moliyaviy resurs ta’minotini yax-
shilanishiga olib keladi.

Turizm sohasida faoliyat yuritayotgan xo‘jalik yurituvchi subyektlarning pul oqimini zaifligi pul mablag‘lar-
ining joriy aktivlar hajmidagi salmog‘ini kichik ekanligi bilan izohlanadi. Bu esa, o‘z navbatida, ushbu subyekt-
larda pul mablag‘lari kirimi bilan chiqimi o‘rtasidagi mutanosiblikni ta’minlanmaganligi bilan izohlanadi.

Korporativ moliyada kapitalning real bahosi mablag‘larni jalb qilish uchun sarf qilinadigan vaqt va risk omil-
larini ham o‘z ichiga oladi1.

Shu bilan birga, e’tibor qaratish talab etiladigan darajada murakkabliklar, aniqlik darajasini pasaytiruvchi 
obyektiv va subyektiv omillar mavjudligiga qaramasdan kapital yoki uning alohida komponentlari bahosini 
aniqlash, hech bo‘lmaganda taxminiy bahosini belgilash muhimdir.

Turizm sohasidagi investitsiyalarni moliyalashtirish amaliyotini takomillashtirish bilan bog‘liq bo‘lgan dol-
zarb muammolardan yana biri – bu investitsiya loyihalari bilan bog‘liq bo‘lgan risklarni boshqarish amaliyotini 
takomillashmaganligidir.

Investitsiya loyihalari to‘la quvvatda ishlamasligi ularning texnik-iqtisodiy asosnomasida ko‘rsatilgan 
ko‘rsatkichlar bilan haqiqatdagi ko‘rsatkichlar o‘rtasida jiddiy farqlanishlarni yuzaga kelishiga olib keladi. Bunday 
holatning yuzaga kelishining asosiy sabab bo‘lib, marketing tadqiqotlarini sifatli olib borilmaganligi hisoblanadi.

Texnologik risklarni yuzaga kelish sabablari bo‘lib, texnologik uskunani noto‘g‘ri tanlash, texnologik qaror
larni qabul qilishdagi xatoliklar, innovatsion loyihani ekspertizasidagi xatoliklar hisoblanadi.

Texnologik risklar to‘liq inson omili bilan bog‘liq bo‘lib, investitsiya loyihasining samaradorligiga favqulodda 
kuchli ta’sir ko‘rsatadi. Texnologik risklar ta’sirida butun boshli bir obyekt yo‘q bo‘lib ketishi mumkin. Dunyo 
amaliyotida, shu jumladan, O‘zbekiston amaliyotida texnologik risklar tufayli yuzaga kelgan yo‘qotishlarga 
ko‘plab misollar keltirish mumkin. Masalan, Sardoba suv omborining o‘pirilib ketishi texnologik riskka yorqin 
misol bo‘la oladi. 

Milliy valyutaning keskin qadrsizlanishi natijasida benefitsiarning milliy valyutadagi mablag‘lari xorijdan 
import qilinadigan uskunalarning to‘lovini amalga oshirish uchun yetarli bo‘lmay qoladi. Ayniqsa, milliy valyutasi 
uzoq yillardan buyon qadrsizlanib kelayotgan O‘zbekiston uchun moliyaviy risklar dolzarb ahamiyat kasb etadi.

T A D Q I Q O T N I N G  M A Q S A D I
Tadqiqotning asosiy maqadi O‘zbekiston eksportini rivojlantirishda turizm industriyasi hissasini oshirish va 

uni qo‘llab-quvvatlashning metodologik asoslarini aniqlashdan iboratdir.

M A T E R I A L L A R  V A  T A D Q I Q O T  U S U L L A R I
Mazkur tadqiqotning asosiy manbalari Jahon sayyohlik tashkiloti, Butunjahon turizm va sayohatlar ken-

gashi, jahonning Internet-manbalari, O‘zbekiston Respublikasining rasmiy statistik va huquqiy axborotlari man-
balari hisoblanadi.

Mavzu yuzasidan tadqiqotlarni olib borishda iqtisodiy hodisa va voqeliklarni o‘rganishning ilmiy usullari 
– taqqoslash, tahlil va sintez baholash, guruhlash, umumlashtirish, kuzatuv, abstrakt-mantiqiy fikrlash kabi 
usullari qo‘llanildi.

O L I N G A N  N A T I J A L A R
Dunyo turizm industriyasida ro‘y berayotgan o‘zgarish va rivojlaishlarga hamohang ravishda hamda mavjud 

imkoniyat va salohiyatlar asosida O‘zbekistonda eksport hajmini oshirishda turizm industriyasining ishtirokini 
oshirishga doir chora-tabirlarni tahlil qilish natijalari quyidagi imkoniyatlarni taqdim etdi:

●	 “2020-yilda xalqaro turistik oqim o‘tgan yilga nisbatan 1 mlrd. kishiga yoki 73 %ga kamayib ketdi, buning 
oqibatida 1,3 trln. AQSh dollariga teng turizm xizmatlari eksportidan daromad hamda 120 mln.gacha 
bo‘lgan ish o‘rinlari yo‘qotilishiga olib keldi. Turizm eksportidan ko‘rilgan zarar 2009-yildagi global iqti-
sodiy inqirozdan 11 marta yuqori bo‘ldi. Bularning barchasi 2020-yilni butun kuzatuv tarixidagi xalqaro 
turizm uchun eng yomon yil deb atashga imkon beradi”, – deyiladi UNWTO bayonotida2.

●	 UNWTOning ta’kidlashicha, sayohat cheklovlari, ayniqsa, og‘ir bo‘lgan Osiyo-Tinch okeani mintaqasida 
pandemiya turizmga eng katta zarar yetkazdi. Bu yerga kelganlar soni 2020-yilda 300  mln.ga yoki 
84 %ga kamaydi. Yaqin Sharq va Afrikada pasayish 74%, Yevropada 70%ga kamaydi. Shu bilan birga, 
sayohatlar sonining 2019-yil bilan taqqoslaganda eng katta pasayishi Yevropa qit’asida qayd etilgan – 
500 mln. kishi. Amerikada chet ellik sayyohlar kelishining kamayishi 69%ni tashkil etdi3;

●	 jahonda 2019-yilda yuqori rivojlanish cho‘qqisida bo‘lgan turizm sektori bo‘yicha xarajatlarning taq-
simoti 28,7 %i xalqaro va 1,3 %i ichki turizm xarajatlarini, 21,4 %i biznes maqsadlaridagi, 78,6 %ini dam 
olish maqsadlaridagi turizm xarajatlarini tashkil etgan4;

1	 Modigliani F., Miller M. The Cost of Capital, Corporate Finance, and the Theory of Investment // American Economic Review, v. 48. 
(1958).

2	 chrome-extension://efaidnbmnnnibpcajpcglclefindmkaj/viewer.html?pd
3	 chrome-extension://efaidnbmnnnibpcajpcglclefindmkaj/viewer.html?pd
4	 https://www.tohology.com/hospitality/industry/economic-impact-of-travel-tourism/

●	 O‘zbekistonda 2020-yilda eksport hajmi 15,1 mlrd. AQSh dollarini tashkil etib, o‘tgan yilga nisbatan 
2,4 mlrd. AQSh dollariga kamaydi. 2021-yilning olti oy davrida esa eksport hajmi 7,1 mlrd. AQSh dol-
lariga teng bo‘lib, o‘tgan yilning shu davriga nisbatan 0,8 mlrd. AQSh dollariga oshdi. Biroq, shu davrda 
turizm xizmatlari eksporti 44,7 mln. AQSh dollariga kamayib, 158,5 mln. AQSh dollarini tashkil etdi5;

●	 Iqtisodiy hamkorlik va rivojlanish tashkiloti (IHRT – OECD, Organisation for Economic Co-operation 
and Development) ma’lumotlariga ko‘ra, 2021-yil yozida ichki turizm 2019-yilgacha bo‘lgan darajada 
tiklanishi mumkin, lekin xalqaro turizm emas6. Sababi, tashqi turizmni tiklanishi va rivojlanishi ko‘pgina 
omillarga bog‘liq;

●	 O‘zbekistonda koronavirus pandemiyasi boshlangan davrdan buyon barcha sohalar kabi turizm 
sohasini ham tiklash va rivojlantirish borasida muhim chora-tadbirlar amalga oshirib kelinmoqda. 
Buning amaliy natijalari sohaga oid huquqiy asoslarning takomillashtirilishi, tadbirkorlik subyektlari 
faoliyatini qo‘llab-quvvatlash va rivojlantirishga doir ko‘plab imtiyoz va preferensiyalarning taqdim eti-
layotganligi, qulay infratuzilma yaratish va investitsiyalarni jalb etish bo‘yicha maqsadli dasturlarning 
amalga oshirilayotganligi, xususan, “2019–2025-yillarda O‘zbekiston Respublikasida turizm sohasini 
rivojlantirish Konsepsiyasi”ning qabul qilinib, samarali ijrosi ustidan qat’iy nazorat ta’minlanganligi 
yaqin istiqbolda turizm industriyasining yanada yangi qirralar bilan rivoj topishi hamda turizm xizmatlari 
eksportining sezilarli darajada o‘sib borishiga xizmat qiladi.

T A H L I L L A R  V A  U L A R N I  M U H O K A M A  Q I L I S H
Respublikamiz tijorat banklari depozitlarining umumiy hajmida uzoq muddatli depozitlarning kichik sal-

moqqa ega ekanligi kuzatilmoqda. Masalan, respublikamizning yirki tijorat banklarida (TIF Milliy banki, 
Sanoatqurilishbank, Asakabank va Ipotekabank) 2021-yilning 31 dekabr holatiga, bir yildan ortiq muddatga jalb 
qilingan depozitlarning brutto depozitlar hajmidagi salmog‘i esa, atigi 21,4 foizni tashkil etdi. 

Ta’kidlash joizki, davlat dasturlari doirasida berilgan kreditlar bo‘yicha muddati o‘tgan qarzdorlik miqdori 
katta bo‘lib, O‘zbekiston Respublikasi Prezidentining 2017-yil 12-sentyabrdagi PQ–3270-son “Respublika bank 
tizimini yanada rivojlantirish va barqarorligini oshirish chora-tadbirlari to‘g‘risida”gi qarorida Moliya vaziriga 
davlat dasturlari doirasida berilgan va qaytmagan kreditlarni tijorat banklariga qaytarish vazifasining yuklan-
ganligi banklarning likvidliligini ta’minlash nuqtayi nazaridan muhim amaliy ahamiyat kasb etadi.

3.1-rasm: O‘zbekiston Respublikasi tijorat banklari kreditlarining umumiy hajmida muammoli kreditlarning 
salmog‘i

3.1-rasm ma’lumotlaridan ko‘rinadiki, 2019–2021-yillarda O‘zbekiston Respublikasi tijorat banklari 
tomonidan berilgan kreditlarning umumiy hajmida muammoli kreditlarning salmog‘i o‘sish tendensiyasiga ega 
bo‘lgan. Buning ustiga, 2022-yilning 1-yanvar holatiga ko‘ra, ushbu ko‘rsatkichning amaldagi darajasi uning 
umume’tirof etilgan darajasidan (3,0%) sezilarli darajada yuqori bo‘lgan. Ushbu holatlar tijorat banklarining 
likvidliligiga nisbatan kuchli salbiy ta’sirni yuzaga keltiradi.

2021-yil 1-yanvar holatiga muammoli kreditlarning tarkibida iqtisodiyot tarmoqlari kesimida sanoatning 
ulushi 28 foizni, savdo va umumiy ovqatlanish 13 foizni, qishloq xo‘jaligi 11 foizni, uy-joy kommunal xizmat 
ko‘rsatish 8 foizni, qurilish 5 foizni, transport va kommunikatsiya, moddiy va texnik ta’minotni rivojlantirish 
1 foizni hamda boshqa sohalarning ulushi 32 foizni tashkil etdi.

5	 O‘zbekiston Respublikasi davlat statistika qo‘mitasining rasmiy ma’lumotlari. // www.stat.uz
6	 https://www.fdiintelligence.com/article/80019?

Quyidagi jadval ma’lumotlari orqali tijorat banklari kreditlarining foiz stavkasi darajasiga baho beramiz.

3.1-jadval: O‘zbekiston Respublikasida makroiqtisodiy monetar indikatorlar (foizda)
Monetar indikatorlar 2018-y. 2019-y. 2020-y. 2021-y.

Inflyatsiyaning yillik darajasi 14,3 15,1 11,1 10,0
Markaziy bankning qayta moliyalash stavkasi 16,0 16,0 14,0 14,0
Tijorat banklarining milliy valyutada berilgan kreditlarining o‘rtacha yillik 
foiz stavkasi 20,5 24,2 22,3 20,8

3.1-jadval ma’lumotlaridan ko‘rinadiki, respublikamizda 2018–2021-yillarda inflyatsiya yillik darajasining 
pasayish tendensiyasi kuzatilgan. Bu esa, milliy pul tizimining mamlakat iqtisodiyotini rivojlantirishdagi rolini 
oshirish nuqtayi nazaridan ijobiy holat hisoblanadi.

3.1-jadvalda keltirilgan ma’lumotlardan ko‘rinadiki, 2018–2020-yillarda O‘zbekiston Respublikasi Markaziy 
bankining qayta moliyalash stavkasi pasayish sur’atiga ega bo‘lgan. Bu esa, mazkur davr mobaynida inflyat-
siya darajasining pasayish tendensiyasiga ega bo‘lganligi bilan izohlanadi.

3.1-jadval ma’lumotlaridan ko‘rinadiki, respublikamizda 2019–2021-yillarda tijorat banklarining milliy valy-
utada berilgan kreditlarining o‘rtacha yillik foiz stavkasini pasayish tendensiyasi kuzatilgan. Bu esa, ushbu davr 
mobaynida Markaziy bankning qayta moliyalash stavkasini pasayish sur’atiga ega bo‘lganligi bilan izohlanadi.

Taraqqiy etgan mamlakatlarning tijorat banklari depozitlarining yetarliligi ta’minlangan bo‘lib, talab qilib 
olinadigan depozitlarning brutto depozitlar hajmidagi salmog‘i, odatda, 30  foizdan oshmaydi. Buning ustiga, 
mazkur banklarning joriy likvidliligi, asosan Hukumatning qimmatli qog‘ozlariga qilingan investitsiyalar hiso-
bidan ta’minlanadi. Masalan, 2021-yilning 1-yanvar holatiga, Benk of Amerika aktivlarining umumiy hajmida 
hukumatning qimmatli qog‘ozlariga qilingan investitsiyalarning salmog‘i 11,1 foizni tashkil etdi7.

X U L O S A  V A  T A K L I F L A R
Turizm sohasidagi investitsiyalarni moliyalashtirish amaliyotini takomillashtirish bilan bog‘liq bo‘lgan quy-

idagi dolzarb muammolar aniqlandi:
●	 moliyalashtirish manbalarining yetishmasligi;
●	 turizm sohasida faoliyat yuritayotgan xo‘jalik yurituvchi subyektlarning pul oqimini zaifligi;
●	 investitsiya loyihalari bilan bog‘liq bo‘lgan risklarni boshqarish amaliyotini takomillashmaganligi;
●	 turizm sohasi subyektlarining tijorat banklarining kreditlaridan foydalanish darajasining past ekanligi 

(tijorat banklarida uzoq muddatli resurslarning yetishmasligi;
●	 banklarda muddati o‘tgan kreditlar miqdorining katta ekanligi;
●	 kreditlarning foiz stavkalarini yuqori ekanligi; turizm sohasi subyektlarining kredit to‘loviga layoqatlilik 

darajasining past ekanligi).
●	 turizm sohasida faoliyat yuritayotgan xo‘jalik yurituvchi subyektlarning innovatsion faoliyatini rivojlan-

maganligi.
Turizm sohasidagi investitsiyalarni moliyalashtirish amaliyotini takomillashtirishga qaratilgan quyidagi tak-

liflar va tavsiyalarni ishlab chiqdik:
1.	 Turizm sohasidagi investitsiya loyihalarini moliyalashtirish jarayonidagi asosiy risklarni (moliyaviy risklar, 

loyiha tashabbuskorlari bilan bog‘liq risklar va loyihani amalga oshirish risklari) boshqarishni takomil-
lashtirish va turizm xizmatlari eksportining infratuzilmasini yaxshilash yo‘li bilan turizmni eksportdagi 
ulushini oshirish lozim.

2.	 Investitsiyalarni moliyalashtirishning innovatsion shakllari va usullarini (hissali ishtirok shaklidagi 
moliyalashtirish, venchurli moliyalashtirish, qoplanmagan va chaqirib olinmaydigan hujjatlashtirilgan 
akkreditivlardan foydalanish, kreditlarni bonifikatsiya qilish) turizm sohasidagi iinfratuzilma loyihalarini 
moliyalashtirish amaliyotiga qo‘llash orqali infratuzilma obyektlarini moliyalashtirish hajmini oshirish 
zarur.

3.	 Turizm sohasidagi investitsiya loyihalarini moliyalashtirish jarayonini davlat tomonidan qo‘llab-quvvat-
lash amaliyotining samaradorligini oshirish maqsadida innovatsion texnologiyalarni joriy qilish bo‘yicha 
maqsadli dasturlarni moliyalashtirish, innovatsion investitsiya loyihalarini amalga oshirayotgan subyekt-
larga moliyaviy imtiyozlar berish, turizmni rivojlantirishga qaratilgan fundamental va amaliy tadqiqotlarni 
moliyalashtirish maqsadiga beriladigan davlat grantlari miqdorini ko‘paytirish lozim.

4.	 Turizm sohasidagi investitsiya loyihalarini kreditlash hajmini oshirish maqsadida kreditlashning mavjud 
shakllaridan (kredit liniyasi ochish yo‘li bilan kreditlash, sinditsiyali kreditlash, alohida ssuda hisobraqa-
midan bir marotabali kreditlash) kompleks foydalanishni yo‘lga qo‘yish kerak.

7	 Bank of America. Annual Report. 2021. www.bankofamerica.com.

5.	 Moliyaviy resurslar taqchilligi sharoitida turizm sohasidagi investitsiya loyihalarini moliyalashtirishda 
ijtimoiy (yangi ish o‘rinlari, hudud infrastrukturasi), iqtisodiy (moliyaviy iqtisodiy ko‘rsatkichlar), byudjet 
(soliq va boshqa majburiy to‘lovlar) samaradorligini yagona algoritmik yondashuv orqali kompleks baho-
lash orqali tashkil qilishga ustuvorlik berish maqsadga muvofiq deb hisoblaymiz. Ushbu jarayonlarni 
raqamlashtirish, umumiy hamma uchun shaffof bo‘lgan omillarni belgilab olish, loyihalarni hududiy, 
byudjet, ijtimoiy va iqtisodiy samaradorligi nuqtayi nazaridan aniq ko‘rsatkichlarni belgilab olish hamda 
bunda innovatsion ishlanmalardan ham samarali foydalanish joiz.

6.	 Turizm sohasida faoliyat yuritayotgan xo‘jalik yurituvchi subyektlarning qimmatli qog‘ozlarni muomalaga 
chiqarish yo‘li bilan uzoq muddatli moliyaviy resurlar jalb qilish amaliyotini takomillashtirish maqsadida, 
birinchidan, inflyatsiyaning mo‘tadil darajasiga erishish (yillik 3%) va milliy valyutaning devalvatsiyasiga 
barham berish yo‘li bilan korxonalar tomonidan chiqariladigan qimmatli qog‘ozlarning investitsion jozi-
badorligini ta’minlashga ko‘maklashish lozim; ikkinchidan, investorlarning korxonalarning uzoq mud-
datli qimmatli qog‘ozlaridan olinadigan daromadlari soliqqa tortilmasligi kerak.

